19 сентября
Святы́х му́ченик, Трофи́ма, Савва́тиа и Доримедо́нта.
На  Го́споди,  воззва́х:  Сла́ва,  гла́с  4:

Воспле́щем дне́сь пе́сненное торжество́,/ и све́тлым ли​це́м, и язы́ком я́сно возопии́м:/ на́с ра́ди, Христе́, су́д прие́мый,/ и оплева́ния и ра́ны,/ и червлени́цею  оде́я​вый​ся, и на Крест возше́д,/ его́же ви́девше со́лнце/ и луна́, све́т скры́ша,/ и стра́хом земля́ колеба́шеся,/ и за​ве́​са церко́вная раздра́ся на дво́е./ Ты́ и ны́не да́руй Крест Тво́й, Честны́й,/ на́м Блюсти́теля и Храни́теля/ и  Прогони́теля де́монов,/ я́ко да вси́ облобыза́юще, вопи​е́м Ему́:/ спаси́ ны, Кресте, си́лою Твое́ю,/ освяти́ ны све́т​лостию Твое́ю, честны́й Кресте:/ и укрепи́ ны Воздви́​же​нием Твои́м,/ я́ко све́т на́м дарова́н еси́,\ и спасе́ние  ду́ш  на́ших.

На  стихо́вне  Сла́ва,  и  ны́не,  гла́с  5:

Гла́с проро́к Твои́х, Иса́ии и  Дави́да,/ испо́лнися, Бо́же, глаго́лющий:/ прии́дут вси́  язы́цы,  Го́споди,/  и  покло́нятся  пред  Тобо́ю./  Се́  бо  лю́дие,  и́же  Твоея́,  Бла́же,  благода́ти  напо́лнишася,/  во  дво́рех  Твои́х  Иерусали́ма./ Крест претерпе́вый за ны́, и Воскре​се́нием Твои́м животворя́й,\ сохрани́ и спаси́ ны.

Тропа́рь,  гла́с  8:

В Тро́ице хвали́мый  Бо́г,  Тро́ицу му́ченик про​сла́​ви,/ Трофи́ма и Савва́тиа и  Доримедо́нта:/ в Того́ бо ве́​ро​вавше, врага́ низложи́ша.\ Те́х моли́твами, Христе́ Бо́же  на́ш,  поми́луй  на́с.

Конда́к  му́чеников,  гла́с  4.
Я́ко страда́льцев основа́ние, и благоче́стия утверж​де́​ние,/ це́рковь чти́т и сла́вит твое́ светоно́сное стра​да́​ние,/ приснопева́емый блаже́нне страда́льче, добле​му́д​ре, сла́вне Трофи́ме:\ со страда́вшими с  тобо́ю, очище́​ние  пою́щим  тя́  испроси́,  я́ко  непобеди́мь.

